
2026-mut aningaasanut inatsisissatut siunnersuut. 

(Aningaasaqarnermut Akileraartarnermullu Naalakkersuisoq) 

(Aappassaaneerineq) 

 

Aningaasaqarnermut Akileraartarnermullu Ataatsimiititaliami maannamut suleqatigiinnitsinnut 

ilaasortaaqatinnut qujanaq. Nunatsinnut, innuttaasunullu iluaqutaasussamik peqatigiilluta pitsaanerpaamik 

angusaqarnissarput siunertaralugu suleqatigiilluarnissarput pingaaruteqarpoq. 

 

Partiit immikkut isumaqatiginninniarfiginiarlugit Naalakkersuisut qaaqqusisimanerinut kiisalu 

ataatsimiititaliamik suleqateqarnerinut aamma qujanaq. 

 

Pitsaasumik, akisussaassuseqartumillu aningaasaqarnermik pilersitsinissarput Demokraatinut 

aalajangiisuuvoq. Atugarissaarnissarput inuiaqatigiittut nammineq aningaasalersorsinnaanissaa, 

ullumikkullu aalajangiinigut kinguaariit tulliinit akilerneqannginnissaat kissaatigaarput. Tamanna pillugu 

pisortat aningaasaqarnerat 2026-uinnartoq sinneqartooruteqarfiunissaanik anguniagarput 

attatiinnarparput. Tamanna akisussaassuseqartumik aningaasaqarnermik, aammali innuttaasunut ullut 

tamaasa sulinermikkut, akileraarutinillu akiliuteqartarnermikkut tapersiissuteqartunut ataqqinninnermik 

ersarissumik takussutissaavoq. 

 

Aningaasanut inatsimmi sinneqartooruteqarneq sipaarniarnerinnarmik isumaqanngilaq. 

Ineriartortitsinissamut inissaqartitsinissamik isumaqarpoq. Aningaasaqarneq oqimaaqatigiikkuni 

suliassaqarfiit ineriartornermik, toqqissisimanermik, innuttaasunullu periarfissanik pilersitsisut 

aningaasaliiffiginissaannut kiffaanngissuseqassaagut. Ilutigisaanik nunat tamalaat akornanni suleqatigisat 

aningaasaliinissamik, suleqatigiinnissamillu kajungilersissinnaallugit Kalaallit Nunaata allanngujaatsutut, 

tutsuiginartutullu tatigineqarnera annertusissavarput. 

 

Aningaasaqarluarnerunissamulli sipaaruteqarnissaq naammagiinnarsinnaanngilarput. Isertitaqarfissanik 

nutaanik, ataavartunillu aamma pilersitsissaagut. Maani periarfissaqarluarpugut, atorluarnissaannut 

sapiissuseqarfigisariaqakkatsinnik. Tassani inuussutissarsiorfiit siuariartornermik, siunissamullu 

ungasinnerusumut isertitanik pilersitsisinnaasut, siunnerfilimmik ukkatarineqarnissaannik 

Aningaasaqarnermut Akileraartarnermullu Ataatsimiititaliap kissaataanut Demokraatit isumaqataapput. 

 

Suliaqarfinni takornarialerineq isumalluarnarnerpaasut ilagaat. Mittarfittaatsigut, attaviillu 

pitsaanerulernerisigut tikeraat amerlanerusut kajungilersinnissaannut aatsaat taamak 

periarfissaqalissaagut. Takornarialerineq suliffinnik, ingerlatanik, isertitanillu pilersitsisarpoq. Ineriartorneq 

tamanna illoqarfinni anginerusuniinnaq pinnani, aammali nunaqarfinni aamma illoqarfinni mikinerusuni 

pinngortitaq, kulturilu nukittuffiginerpaallutigit taakkunani pinissaa sulissutigissallugu tassani 

pingaaruteqarpoq. Ineriartornerli isumaliutigilluarlugu pissaaq. Takornarialerinerup piujuartuunissaa, 

najukkamut tapiissuteqarnissaa kiisalu pinngortitap, kulturillu pigiinnarsinnaanissaat qulakkiissavagut. 

 

Paasissutissanik qarasaasiatigut suliarinnittarfiit suliniuteqarfiit pingaarutillit aamma ilagaat. Nunat allat 

ikitsuinnaat angusinnaasaannik pinngortitatigut immikkuullarilluinnartunik iluaqutissartaqarpugut. 

Issittarnera, minguitsunillu avatangiisinut mingutsitsinngitsunik nukissiaqarsinnaanera paasissutissanik 

qarasaasiatigut suliarinnittarfinnik pilersitsinissamut immikkuullarilluinnartumik pilerinartippaatigut. 

Nunarsuarmi periarfissagissaarluarluni, suliffinnillu nutaanik pilersitsiviusinnaalluni, teknologiitigut 

ineriartortitsiviusinnaalluni, allanngujuitsumillu isertitaqarfiusinnaalluni inuussutissarsiutini suliaqarfiuvoq. 

Isumalluutigut akisussaassusilimmik atorlugit, ilutigisaanillu aningaasaqarnikkut siuariartornermik 

pilersitsilluta avatangiisinut mingutsitsinngitsumik, digitaaliusumillu atuilernissamut akuusinnaavugut. 

Tassunga atatillugu saniatigut immap naqqatigut kabelimik nutaamik, pilersuinerup 

isumannaatsuunissaanut tapertaalluarsinnaasumik Naalakkersuisut nunatsinnut qulakkeerisimanerat 

oqaatigisassaqqippoq. Taamaalilluni paasissutissanik qarasaasiatigut suliarinnittarfinnik pilersitsinissaq, 

taakkununngalu aningaasaliinissaq pilerinarsisinnaallugu taanna aamma aqqutissiuusseqataasinnaavoq. 

 

Taassumap saniatigut Danmarkip, Kalaallit Nunaatalu akornanni sinaakkutissatut isumaqatigiissut nutaaq 

ineriartortitsinissamut, isertitaqarnissamullu pingaarutilinnik periarfissartaqarpoq. Attaveqaasersuutit 

pisariaqavissut, matumani Ittoqqortoormiini mittarfissaq aamma Qaqortumi umiarsuarnut talittarfissaq 

ilanngullugit, aningaasaliiffiginissaannut isumaqatigiissut periarfissiivoq. Ineriartortitsinissamut, 

pitsaanerusumik attaveqarnissap qulakkeerneqarnissaanut, nunamilu sumiiffinni assigiinngitsuni 

inuussutissarsiutit nukittorsarneqarnissaannut suliniutit taakkua marluk tapertaassapput. 

Aningaasaqarnermut, najukkamilu ineriartortitsinissamut iluaqutaasussamik suleqatigiinneq piviusunik 

qanoq angusaqartitsisinnaanersoq, sinaakkutissatut isumaqatigiissutip takutippaa. 

 

Ilutigisaanik pissusissamisuugiinnartumik periarfissaqarluta aatsitassanut suliaqarfiup 

annertusineqarnissaanut suliaq ingerlatiinnassavarput. Kuultimik, aatsitassanillu pissarsiariuminaatsunik 

piiaaneq ukiuni tulliuttuni pingaarutilimmik isertitaqarfiulersinnaapput. Kisianni avatangiisinut 

ataqqinnittumik, najukkamilu naleqarnerulersitsisumik ineriartortitsinerup akisussaassulimmik aamma 

pinissaa tassani qulakkiissavarput. 

 

Aalisarneq manna tikillugu annerpaamik, pingaarutilimmillu isertitaqarfiusoq matumani ilanngullugu 

inuussutissarsiutit pioreersorpassuit aamma puigussanngilagut. Aalisartut, nunalu 

isertitaqarnerulersissinnaallugit aalisarnermut sinaakkutit ineriartortittuassallugit pingaaruteqarpoq. 

Taassumap saniatigut inuussutissarsiutinik ingerlataqartut, nunamilu tamarmi isertitassanut tunngavissat 

annertusisinnaaniassagatsigit aallarnisaanermut, nutaaliornissamullu isumassarsianut pitsaasunik 

sinaakkuteqartitsinissarput suli pingaaruteqarpoq. 

 

Piffissami peqqinnissamut, ilinniartitaanermut, isumaginninnermullu aningaasartuutit 

qaffakkiartuinnartillugit, isertitassanut tunngavissat qajannaatsut ilutigisaanik qulakkiissallugit 

aalajangiisuuvoq. Aatsaat taamaaliornitsigut pisortanit neqeroorutitsialannut tamat periarfissaqartillugit, 

katataasoqartinnagulu inuiaqatigiit pigiinnarsinnaavagut. 

 

Aappaagussamut aningaasanut inatsisissaq pillugu isumaqatiginninniarnerit ingerlateqqinnissaannut 

Demokraatinit qilanaarpugut. Taamatut oqaaseqarlunga innersuussutigaarput, aningaasanut inatsisissatut 

siunnersuutip pingajussaaneerneqannginnerani Aningaasaqarnermut Akileraartarnermullu 

Ataatsimiititaliami oqaluuserineqassasoq. 


